
1ª AVALIACIÓN:
TEMA I: AS ORIXES DE ROMA. PERÍODOS DA SÚA HISTORIA.

ORIXES: LENDA E HISTORIA:
Segundo a lenda a orixe de Roma remóntase á chegada de Eneas (heroe troiano) a Italia, tras varias 
xeracións unha das súas descendente, Rea Silvia, que fora convertida en virxe vestal, tivo dous Fillos 
xemelgos, Rómulo e Remo,afirmando que o seu pai era o deus Marte. Como unha vestal non podía 
ter fillos foron abandonados no río Tíber nun cesto, río abaixo foron recollidos e aleitados por unha 
loba, e posteriormente recollidos  e criados por uns pastores. Cando chegaron á idade adulta vingaron
á súa familia e decidiron fundar unha nova cidade, Roma. (753 a.C.). Unha discusión sobre quen 
sería o rei provocou que Rómulo matase a Remo.

   Segundo a historia, os latinos foron un pobo 
establecido no centro de Italia (rexión do Lacio), 
varias aldeas que habitaban o norte do territorio para 
protexer unha zoa de paso polo río Tíber fundaron a 
confederación chamada Septimontium, os sete 
outeiros eran: Aventino, Celio, Esquilino, Viminal, 
Quirinal, Capitolio e Palatino.

PERÍODOS DA SÚA HISTORIA.
Hai tres grandes períodos:

1- MONARQUÍA: (753 a.C. ao 509 a.C.). Parte deste período pertence á lenda. Houbo sete reis: 
Rómulo, Numa Pompilio, Tulio Hostilio, Anco Marcio, Tarquinio Prisco, Servio Tulio e Tarquinio o 
Soberbio. Os catro primeiros de orixe latina e sabina e os tres últimos de orixe etrusca.

Na primeira etapa destacan os seguintes elementos:
 O rei era xuíz, sacerdote e xeneral. As súas funcións eran vitalicias e era elixido no comitia 

curiata.
 A familia é o núcleo social, baixo o goberno do pater familias; estaba formada por polos 

parentes, os escravos e os clientes. As familias descendentes dun mesmo antepasado formaban unha 
gens.
 As tribos nas que estaban distribuídos os cidadáns eran tres: Ramnes, Tities e Luceres, 

segundo a súa orixe fora latina, sabina ou etrusca respectivamente, cada tribo dividíase en dez 
curias, que se reunían no comitia curiata, que xestionaban os asuntos relixiosos, civís e militares.

 O senado estaba formado polos xefes (pater familias) das cen gens máis importantes.
 Na etapa etrusca fíxose unha división social do pobo segundo o seu poder económico e Roma 
deixou de ser unha aldea para converterse nunha cidade co Circo Máximo, a Cloaca Máxima e a 
Muralla Serviana.
2- REPÚBLICA: (509 a.C. ao 27 a.C.). Tras a expulsión dos reis iníciase o período chamado Res 
Pública, neste sistema hai tres elementos: maxistraturas, senado e comicios. 

- Maxistraturas: Coa expulsión dos reis as súas función foron repartidas entre varios 
maxistrados, que eran elixidos polos comicios e tiñan unha duración limitada (normalmente un 
ano), e estes cargos estaban desempeñados por máis dunha persoa para limitar o seu poder, agás a
ditadura que era desempeñada por unha única persoa.

Comicios ou asembleas. Ademais das curiata da monarquía aparecen:
-a: comitia centuriata: A máis importante, nela o pobo dividíase segundo o seu poder 

económico; con funcións militares (decidían se ían á guerra), elixían aos maxistrados superiores (
cónsul, pretor e censor), tiñan funcións xudiciais e aprobaban as leis propostas polos maxistrados.

-b: comitia tributa: Nela estaban xuntos patricios e plebeos, votaban distribuídos en distritos 
electorais. Elixían aos maxistrados menores (edís e cuestores), votaban certas leis e decidían en 

xuízos non capitais.
-c: Concilia plebis: Nesta asemblea só se reunía a plebe para elixir aos maxistrados da plebe e 

votar as leis propias da plebe ( plebis scitum)
-O Senado: Pasou a ter 300 membros e o seu número seguiu aumentando, tamén foron 

aceptados plebeos que desempeñaran maxistraturas. Era o órgano que daba continuidade á 
República; decidía sobre as guerras, redactaba as leis que votaba o pobo, e aconsellaba aos 
maxistrados nas súas funcións.

O período republicano foi o da maior expansión; comezando pola península itálica contra pobos 
itálicos e colonias gregas; logo loitaron contra os cartaxineses polo control do Mediterráneo 
occidental, foron tres as guerras, chapadas púnicas:
-1ª Guerra Púnica: (264-241 a.C.) o escenario principal foi a illa de Sicilia, que se converteu na 
primeira provincia romana. Tras a vitoria dominaron no Tirreno tamén Córsega e Sardeña.
-2ª Guerra Púnica: (219- 201 a.C.) os personaxes principais foron Aníbal que invadiu Italia e os 
Escipións que levaron a guerra a Hispania e ao final Escipión o Africano venceu a Aníbal en África. 
Tras a vitoria converteron en provincias romanas gran parte de Hispania.
-3ª Guerra Púnica: (149-146 a.C.) Publio Cornelio Escipión Emiliano destruíu Cartago e creou a 
provincia de África.
Nos últimos anos da república conquistaron Grecia, a Galia, e case a totalidade de Hispania.
No século I a.C. a República entrou en crise política e social, debido a que o sistema estaba deseñado 
para unha cidade e non para un Imperio. Tras a guerra civil entre Mario e Sila (88a.C.),  nesta etapa 
final apareceron importantes xenerais que se repartiron o poder formando triunviratos (goberno de 
tres xenerais); o primeiro de César, Pompeio e Craso que tras unha guerra civil acabou coa ditadura 
de César, que foi asasinado no 44 a.C.; e o segundo con Augusto, Marco Antonio e Lépido que 
acabou con outra guerra civil e a vitoria de Augusto que provocou o final da República no 27 a.C. e 
estableceu o principado que se converteu no Imperio Romano. 
3- O IMPERIO: (27 a.C ao 476 d.C.). Neste momento todo o poder está en mans dun único home, 
aínda que mantendo maxistraturas e institucións republicana pero sen apenas poderes. Hai dúas 
grandes etapas:
- O Alto Imperio: (27a.C. - 284).
Con Octavio Augusto iníciase o sistema político coñecido como “principado”, porque o emperador 
tiña o título de princeps, era o que dominaba sobre todas as institucións do Estado. Augusto 
acumulou os títulos de: princeps senatus, augustus, pater patriae e os poderes: potestade tribunicia e 
o imperio proconsular vitalicios. O seus sucesores recibían estes poderes do Senado aínda que era o 
exército (en especial as cohortes pretorianas) o que elexía ao sucesor entre os membros da familia 
imperial ou entre os xenerais máis prestixiosos ou os máis xenerosos.

Nesta etapa apareceron 
novos cargos como: prefectos 
(encargados da administración 
da capital), procuradores 
(funcionarios ao servizo do 
emperador) e os xefes das 
chancelerías (semellantes aos 
actuais ministros), destes os 
máis importantes formaban o 
consilium principis.

Co emperador Traxano 
(morto no 117) o imperio 
alcanza a súa máxima 
expansión.

-O Baixo Imperio: (284-476).
Durante o século III o imperio entra nunha etapa de anarquía e caos político; os emperadores eran 

elixidos e asasinados en revoltas militares cada poucos anos ou meses; as veces había varios en loita 
civil. 

 Cando toma o poder 
Diocleciano (284) procedeu a 
unha reestruturación do sistema 
imperial; deulle un carácter 
monárquico absolutista, ao estilo
oriental, o emperador era 
considerado como un deus, dono
e señor do Imperio e da vida e 
riquezas dos seus súbditos. 
Dividiu o imperio en dúas 
partes, cada unha cun 
gobernante co título de 
Augusto, con capitais en 
Nicomedia (imperio oriental) e 
Milán (imperio occidental); cada
augusto escollía a un 

viceemperador, futuro sucesor, co título de César. Este sistema chamouse tetrarquía. Este sistema 
durou pouco e foi o emperador Constantino (306- 337) que volveu unificar o imperio, situou a 
capital en Constantinopla, pero no seu testamento volveu dividilo entre os seus fillos. No século IV, 
Teodosio, volveu unificalo e logo dividiuno entre os herdeiros, e de aí quedou dividido ata que Roma
foi conquistada polos ostrogodos no 476 e xa só quedou o Imperio Romano de Oriente, que caeu en 
mans dos turcos no 1453.

TEMA II:A ROMANIZACIÓN DE HISPANIA E DA GALLAECIA:
1- A CONQUISTA DE HISPANIA:Os romanos chegaron á península no ano 218 a.C., durante a 2ª 
guerra púnica na súa loita contra os cartaxineses. Nun primeiro momento controlaron a zona de 
influencia dos cartaxineses: o sur e a costa mediterránea, dividida en dúas provincias: Hispania 
Ulterior con capital en Corduba) e Hispania Citerior ( con capital en Tarraco). Tras case 200 anos, no 
19 a.C., Octavio Augusto logrou someter aos cántabros e aos ástures, na última fase da conquista.  

Durante estes anos houbo épocas de 
paz e de guerras; as máis coñecidas 
son as loitas contra os lusitanos de 
Viriato (asasinado no139 a.C.) e as 
celtibéricas contra a cidade de 
Numancia (conquistada no 133 
a.C.).  Augusto dividiu o territorio 
en tres provincias: Lusitania (capital 
en Emerita Augusta), Baetica 
(capital Corduba) e a 
Tarraconenensis (con capital en 
Tarraco). Finalmente na época de 
Diocleciano quedou divida en cinco 
provincias coa Gallaecia ( capital 
Bracara Augusta) e a Carthaginensis 
(con capital en Cartago). 
2- CONQUISTA DA GALLAECIA:

A antiga Gallaecia era un territorio máis amplo co de hoxe en día. Lindaba ó N. e o O. co mar; ó S. co
río Douro e o L. chegaba ó río Esla (León). Na primeira campaña militar, Xunio Bruto, no 137 a.C., 
chegou á beira do Miño despois nunha campaña de castigo, o feito bélico máis importante foi a 
batalla a carón do Douro onde venceu un exército de 60.000 galaicos, obtendo o título de Gallaicus, 

durante esta campaña os romanos negáronse a atravesar o río Limia considerado o río do 
esquecemento. Xulio César no 61-60 a.C., realiza unha expedición marítima chegando pola costa ata 
Brigantium ( A Coruña), na busca de metais, facendo correr unha lenda da Gallaecia rica en ouro. A 
terceira, xa definitiva, nos anos 29-19 a.C. co emperador Augusto, que remata a conquista coa derrota
dos cántabros, ástures e galaicos, cuxo derradeiro feito bélico foi o suicidio colectivo da resistencia 
galaica no Monte Medulio. A partir de aquí os habitantes foron obrigados a abandonar os castros e a 
habitar nos vales; outros castros estableceron pactos de amizade e de hospitalidade cos romanos 
“tesseras e tabulas” como as do Caurel, Castromao, etc. Algúns castros foron recuperados 
posteriormente para defenderse das invasións xermánicas, aínda que hai elementos arquitectónicos 
romanos (casas cadradas, tellas de barro, etc).
3-ROMANIZACIÓN: É o proceso de incorporación dos pobos hispanos ó modo de vida romano; 
este foi un proceso lento e desigual. Cando Roma chega á Península atopou un un mosaico de pobos 
(iberos, ilerxetes, tartesos, turdetanos, celtiberos, celtas, vascos, cántabros, ástures, lusitanos, etc). 
Roma non se limitou a incorporar militarmente a Península, senón que introduciu numerosos 
elementos de carácter económico, xurídico, administrativo e cultural. Este proceso foi máis rápido 
nas cidades que nas aldeas; por iso vemos máis vida romana (teatros, anfiteatros, templos, acuedutos, 
foros, etc.) na zona sur e na oriental que no norte que era máis rural. Os factores que favoreceron a 
romanización foron:

-Presencia do exército romano con todo o que implica de 
presión psicolóxica e de relacións humanas (comercio, 
matrimonios, servizo militar dos indíxenas que ó licenciarse 
obtiñan a cidadanía romana).
-Creación de cidades que atraían ós indíxenas e onde vían as 
vantaxes do modo de vida romano con todas as obras (termas, 
teatros, anfiteatros, acuedutos, pontes, etc).
-Pactos dos romanos cos indíxenas, dando vantaxes ós máis 
romanizados.

-As relacións mercantís e humanas do funcionariado romano cos indíxenas.
-Creación dunha rede de comunicación co seu efecto multiplicador de relacións mercantís e humanas.
-Uso do latín como lingua oficial, primeiro do exército e despois das clases cultas, que logrou 
impoñerse ás linguas nacionais, agás ó vasco. O latín era necesario para os xuízos, para a carreira 
política e para o comercio con outras zonas, pois o latín era o idioma universal en todo o 
Mediterráneo.
-O dereito de cidadanía: O paso fundamental foi dado polo emperador Vespasiano (69-79 d.C.) que 
concedeu o dereito de cidadanía latina a tódolos habitantes da península, e por Caracalla (séc. III) que
concedeu sen limitacións a tódolos homes libres do imperio o dereito de cidadanía romana. 

A Hispania romanizada proporcionou ao Imperio grandes personalidades no ámbito cultural e 
político; escritores como: Séneca, Lucano, Marcial ou Quintiliano e emperadores como Traxano ou 
Adriano.

2ª AVALIACIÓN:
TEMA III: A ORGANIZACIÓN POLÍTICA E SOCIAL DE ROMA.

No tema I xa falamos algo sobre a política e a sociedade. Agora ímonos centrar na etapa republicana.
-Organización política. Cando foron expulsados os reis, para evitar que o poder volvese a estar 
concentrado nunha soa persoa creáronse as maxistraturas e unha serie de asembleas populares para 
gobernar unha cidade que se estaba a converter nun imperio e o Senado tivo máis poderes.
1-   MAXISTRATURAS  . Eran cargos públicos desempeñados por varóns, ao principio patricios e co 
paso do tempo tamén por plebeos. A súa duración era dun ano e considerábase un honor, por iso non 
eran remuneradas, os cargos eran colexiados para que nunca unha soa persoa tivese todo o poder; un 
maxistrado podía vetar as propostas do seu colega; o tribuno da plebe podía vetar a calquera agás ao 
ditador. Había unha idade mínima, comezaba tras a etapa militar(±  27 anos ) para cada unha e eran 
progresivas (cursus honorum), debían pasar tres anos para acceder á seguinte maxistratura.
Maxistraturas menores:
-Cuestor: Empezaron sendo dous e chegaron a ser 40. Encargábanse da administración do Tesouro 
público, axudan ó cónsul na administración do exército, venden o botín e fan os pagos ós soldados. 
Eran elixidos nos comicios por tribos.
-Edil: Eran 4 ( 2 curuis (patricios)e 2 plebeos) encargábanse da administración da cidade, o 
aprovisionamento de víveres, a vixilancia dos mercados e a organización de festexos e o control do 
culto e da moralidade. Eran elixidos nos comicios por tribos.
-Tribunos da plebe: Nun principio eran dous e chegaron a ser 10; foron creados no 493 a.C. para 
defender á plebe fronte ós abusos dos patricios, gozaban de inviolabilidade. Encargábanse da defensa 
dos plebeos. Tiñan dereito de veto sobre calquera decisión agás as do ditador, e inmunidade; pero só 
exercen o poder dentro da cidade. 
Maxistraturas maiores:
-Pretor: Encargábanse de asuntos xudiciais. Eran dous: un pretor urbano para os asuntos da cidade e 
un pretor peregrinos para os asuntos dos pobos sometidos. Coa expansión da República chegaron a 
ser 12 e chegaron a ter poder militar en ausencia de cónsules. 
-Cónsul: Era a máxima maxistratura. Eran dous, tiñan poder militar, xudicial e administrativo. Só 
estaban controlados polo Senado. Presidían os comicios por centurias e por tribos. Nos momentos 
críticos, podían nomear un ditador que se ocupaba do goberno por un prazo máximo de seis meses, e 
logo debía dimitir. 
-Censores: Eran elixidos cada cinco anos entre antigos cónsules e botaban 18 meses no cargo. Facían 
o censo, facían a lista de senadores, excluíndo os que consideraban indignos e controlaban a 
moralidade.
-Ditador: En situacións de emerxencia era nomeado e asumía un poder absoluto e ilimitado ata un 
máximo de seis meses.
2- COMICIOS. As súas principais funcións eran: 

 Votar as proposicións de leis presentadas polos maxistrados.
 Decidir sobre delitos penais.
 Elixir aos maxistrados.

-Os comicios curiados (comitia curiata). Xa existían na monarquía, eran só patricios,  na República 
perderon importancia limitándose a conceder o imperium aos cónsules e pretores.
-Os comicios centuriados (comitia centuriata). Era a máis importante. O pobo estaba dividido en 
clases e centurias. Cada centuria tiña un voto. Tiña carácter político e militar, pois destas centurias 
saía o exército romano. Funcións:

 Tribunal supremo (causas capitais).
 Votaban leis e as declaracións de guerra.
 Elexía aos maxistrados con imperium: cónsules e pretores.

-Os comicios tributos (comitia tributa). Naceron como asembleas da plebe de carácter civil, 
posteriormente tamén entraron os patricios. O pobo estaba distribuído en tribos urbanas (4) e rústicas 
(17); cada tribo tiña un voto. Funcións:

 Elixían aos edís, cuestores e tribunos da plebe.
 Aprobaban ou rexeitaban as propostas dos pretores e dos tribunos da plebe.

3-ORGANIZACIÓN SOCIAL: Era unha sociedade clasista na que o nacemento definía a que clase 
se pertencía, pero tamén a riqueza marcaba a clase á que un cidadán non patricio podía chegar. Os 
dereitos dos que goza o cidadán son: dereito ó voto, dereito a ser elixido para cargos públicos, dereito
de apelar ó pobo en causas criminais, dereito á propiedade privada, dereito a contraer matrimonio, 
dereito á xustiza. Os seus deberes eran fundamentalmente tres: presentarse ao censo, prestar o servizo
militar e pagar impostos. Clases sociais:
A: Patricios: Procedían das antigas familias aristocráticas romanas e participaban activamente nos 
cargos políticos do Estado. Gozaban de todos os dereitos, privilexios e grandes fortunas. 

B: Cabaleiros (equites) eran romanos de orixe plebea pero posuidores de grandes fortunas, o seu 
nome proven de que podían costear un cabalo no exército. Chegaron a ter gran poder económico e 
social.

C: Plebeos: Eran cidadáns romanos non orixinarios, eran cidadáns de segunda, normalmente de orixe 
latina. Eran campesiños, artesáns e pequenos comerciantes; as guerras e a competencia de prezos 
coas terras traballadas por escravos provocaron que a maioría se arruinase e tivese que ir a Roma a 
vivir das axudas do estado, ou converterse en clientes. Tras longos enfrontamentos cos patricios 
acadaron a práctica igualdade xurídica e política.

D: Clientes: Eran plebeos pobres que se vinculaban a unha familia patricia, da que obtiñan protección
xurídica e apoio económico. (vasalos).

E: Libertos: Antigos escravos que conseguiran a liberdade, non se convertían en cidadáns, pois 
seguían vinculados ós amos; os seus fillos podían chegar a ser cidadáns. 

F: Escravos: Carecían completamente de dereitos. A maioría dos escravos eran prisioneiros de guerra 
ou fillos de escravos; tamén as débedas podían converter a un home libre en escravo.

TEMA IV: A MITOLOXÍA E A RELIXIÓN
Xenealoxía dos principais deuses.

Mitoloxía: A mitoloxía ofrécenos unha explicación dos fenómenos da natureza, da orixe do mundo 
e da existencia do ser humano a través de narracións fantásticas ou mitos, protagonizadas por uns 
personaxes vistos e tratados coma seres divinos e poderosos. A fonte principal e a literatura. Autores
 gregos e latinos compuxeron os seus cantos a partir dos contos, lendas e relatos que naceron co ser 
humano, e adaptáronos ó seu xeito de vida e de pensamento. O principal foi: Hesíodo: poeta grego, 
que nos informa sobre a orixe dos deuses e do universo. As súas obras foron: A teogonia e Os 
traballos e os días. -Homero: mostra na Ilíada e na Odisea como as divindades olímpicas interveñen  
os asuntos humanos. 
O PANTEÓN OLÍMPICO: O termo panteón provén do grego pan (todo) e de teos (deus); designa o 
conxunto de deuses que honraban os gregos. Estas divindades chámanse olímpicas porque tiñan a súa
sede no monte Olimpo. 

Os doce máis importantes foron:

-Xúpiter: Pai de deuses e mortais, fillo de Saturno, é o deus do trono e do raio, das tempestades, etc. 
Tivo fillos con deusas, ninfas e tamén con mortais. Os seus atributos son a aguia, o raio e o cetro; 
leva a éxida (escudo feito coa pel da cabra Amaltea que o alimentou cando neno). (Zeus)

-Xuno: é irmá e esposa de Xúpiter, é a deusa do matrimonio. Está frecuentemente furiosa e con ansias
de vinganza por mor das constantes infidelidades de Xúpiter. Os atributos son: o pavo real, a granada 
e a diadema. (Hera)

-Neptuno: irmán de Xúpiter, deus dos mares e das augas; viaxa polo mar nun carro tirado de cabalos 
e causándolles problemas ós mariñeiros. Os seus atributos son o tridente e o cabalo. (Poseidón) 

-Plutón: irmán de Xúpiter, deus dos infernos e do mundo dos mortos. Plutón significa rico porque era
dono das riquezas do subsolo. Os seus atributos eran o ciprés, o can cerbero e o casco. (Hades)

-Ceres era irmá de Xúpiter, deusa da agricultura, dos froitos e da fertilidade. Aflixiuse moito cando a 
súa filla Perséfone foi secuestrada por Plutón, e tras recuperala durante 6 meses permite que a terra 
sexa fértil durante os mesmos (primavera e verán). Os seus atributos son a fouce e unha espiga. 
(Deméter)

-Minerva: era filla de Xúpiter e de Metis, nace da cabeza de Xúpiter que devorara a Metis cando 
estaba embarazada. É a deusa da sabedoría e da guerra intelixente. Os seus atributos son o casco, 
escudo, a lanza,o oliveira e leva sempre unha curuxa. (Atenea)

-Diana: Fila de Xúpiter e Leto, irmá de Apolo. É unha deusa virxe, deusa da caza, do monte e da lúa. 
Os seus atributos son o arco, frechas e alxaba, aparece acompañada dun can ou dun cervo. (Artemisa)
-Apolo irmán de Artemisa. Era o deus da poesía, das artes, da música e da adiviñación (por media da 
Pitia comunicaba profecías). Tamén era o deus da luz e do sol (Febo). Os seus atributos eran a lira, o 
arco, o sol e o loureiro.
-Venus: Naceu da escuma que produciron os órganos sexuais de Urano ó caer ó mar. Considérase nai 
de Cupido que sempre a acompaña. Foi esposa de Hefesto (Vulcano) e tivo frecuentes infidelidades 
con Marte e Hermes (Mercurio) desta última tivo un fillo chamado Herm-afrodito. Os seus atributos 
son a cuncha, a pomba, o golfiño e a mazá. (Afrodita)
-Vulcano: Fillo de Xuno. Era un deus deforme e o único que traballaba. Era o deus da forxa e do 
lume. Os seus atributos son a fragua, o martelo e as tenaces. (Hefesto)
-Marte: Era fillo de Xúpiter e Xuno. En Roma tivo moita influencia por ser o pai de Rómulo e Remo.
Era o deus da guerra e da valentía. Os seus atributos son o casco e a lanza. (Ares)
-Mercurio fillo de Maia e Xúpiter, deus do comercio e dos viaxeiros, mensaxeiro dos deuses é o 
encargado de levar ós infernos as almas dos defuntos. É o pai de Pan. Os seus atributos son o gorro e 
as sandalias aladas e o caduceo ( vara que ten dúas serpes). (Hermes)
Había ademais divindades menores como: Cupido, Esculapio, As Parcas, As Musas, etc.

A relixión: Os romanos concibiron a relixión nun sentido máis práctico que contemplativo, 
pretendían conseguir o favor e a protección das divindades ante os males da vida. A relixión 
baseábase nunha relación contractual: “do ut des” 
1-  O CULTO PÚBLICO: A presencia das divindades, numina, entre os romanos era constante. A súa
presencia nos textos  e nos restos arqueolóxicos demostra que o sentimento relixioso estaba 
profundamente enraizado. Nun principio divinizaron todas as forzas da natureza e os actos máis 
transcendentais da vida dos homes e das mulleres. As divindades propiamente romanas 
caracterízanse por ter unha orixe agraria e pastoril:

 Saturno: deus das sementes, posteriormente equiparado a Cronos, na súa honra celebrábase a 
Saturnalia.

 Fauno: deus protector da agricultura e do gando.
 Flora: deusa da xuventude eterna que coidaba dos xardíns e das flores.
 Xano: deus que presidía os comezos, a el dedicábase o primeiro día de cada mes; protexía as 

portas (ianua); representábase cunha cabeza de dúas caras.
 Término: deus gardián das propiedade e protector dos lindes.
 Vesta: deusa protectora do lume do fogar....

Ó entraren en contacto con Grecia asimilaron os deuses gregos, os relatos míticos e foi entón cando 
os principais deuses adoptaron a forma antropomórfica a semellanza dos deuses gregos.
Todas estas divindades formaban parte do culto público do estado; a estas divindades na época 
imperial engadíronse algúns emperadores, (algúns divinizados xa en vida) como César, Augusto, 

Claudio,etc.
2  -  O CULTO PRIVADO: Toda familia romana tiña as súas 
divindades domésticas que eran os espíritos protectores do fogar e dos
seus habitantes. O pater familias, o xefe da familia, era o encargado de
dirixir os ritos a estas divindades que estaban representadas nun 
pequeno altar, chamado lararium.

 Os Lares: especie de xenios protectores do fogar e da familia.
 Os Penates: deuses protectores da despensa.
 Os Manes: que representaban aos antepasados 

3- RITOS E COLEXIOS SACERDOTAIS: Os ritos públicos eran 
levados a cabo polos sacerdotes, que eran escollidos entre os cidadáns 
que formaban parte da vida pública e política da sociedade. Había 
sacrificios, ofrendas, pregarias, procesións, festas, etc. Os sacerdotes 
agrupábanse por colexios sacerdotais, onde aprendían as técnicas do 
culto. Os máis importantes foron:

1-O colexio dos pontífices: O seu principal representante era o Pontifex Maximus, controlaban o 
calendario, a elección vestais e dos flamines (que eran 15 sacerdotes e cada un servía a un deus 
particular, o máis importante era o de Xúpiter: Flamen Dialis).

2-As vestais: Era un colexio 
feminino, mantiñan o fogo sagrado 
do templo de Vesta, facían voto de 
castidade por 30 anos; se o 
quebrantaban eran enterradas vivas.
3-O colexio dos augures: Era o 
colexio que posuía oficialmente as 
técnicas da adiviñación; consultaban
a vontade dos deuses a través do 
voo das aves, os signos do ceo ou 
interpretando os soños.
4-O colexio dos arúspices: que 

adiviñaban o futuro examinando as entrañas dos animais sacrificados. ( suovetaurilia). Tiñan 
menos influencia que os augures.

Os romanos sempre estiveron moi abertos a novas relixións, xeralmente de orixe oriental: Isis, Mitra, 
Cibeles, e outros ritos de compoñente mistérico, e tamén ao cristianismo. 
No 313, co Edicto de Milán, o emperador Constantino decretou a liberdade de culto e no século IV, 
Teodosio declarou o cristianismo a relixión oficial do Estado e prohibiu o culto pagán.
- Ritos funerarios: Dependían igual que na vida do status social do defunto. Había dous tipos: 
incineración, na que o cadáver era incinerado e as cinzas recollidas nunha urna e logo colocadas nun 
nicho nos sepulcros (columbaria); e a inhumación na que o cadáver era enterrado, normalmente nas 
catacumbas. Se eran nobres celebraban un desfile tras o cadáver, acompañado de mimos que 
recordaban os feitos máis importantes do defunto, de choronas profesionais, das imaxes dos 
antepasados e celebraban unha “laudatio funebris” para lembrar ao defunto. Os ritos fúnebres eran 
necesarios para que o defunto puidese pasar ao inferno, sen estes ritos non era aceptado por Caronte.

3ª AVALIACIÓN:
TEMA V: A ARTE ROMANA.

1-PINTURA: A propagación da pintura decorativa ven dada pola ansia do luxo interior que as clases 
altas romanas buscaban para as súas vivendas. A ausencia de mobles e os grandes espazos de patios e 
estancias facían necesario estes revestimentos. Os artificios pictóricos permitían crear efectos con 
maior facilidade e a menor prezo. Un pedazo de arquitectura pintada faise máis rápido e tamén ocupa 
menos espazo que a súa construción en pedra.

 Xa dende o século II a.C. a pintura mural desenvolveuse en Roma, a superficie das parede pintouse 
con imitacións de mármore e con deseños arquitectónicos, nestas pinturas ao fresco, cubertas de cera 
para resaltar as cores aparecen: portas, ventas (que conteñen paisaxes en perspectiva), zócalos na 
parte inferior, e cornixas na parte superior; pretendían dar profundidade e perspectiva á escena 
pintada. Posteriormente tamén apareceron temas variados: escenas mitolóxicas, bélicas, amorosas, 
cacerías, etc.; os mellores restos atópanse en Pompeia e Herculano.  Tamén se empregou a madeira 
como soporte para bodegóns e sobre todo retratos; así mesmo tamén empregaron a pintura para 
decorar cerámica. A maioría dos restos pertencen á cidade de Pompeia, que quedou sepultada no 79 
d.C. Os autores destas pinturas nunca foron máis alá de ser simples artesáns cunha destreza especial.

2-   O MOSAICO  : Esta arte proviña de Grecia e estendeuse para decorar paredes e chans das domus 
urbanas e das villae rurais e para os fondos das piscinas. Por medio de teselas (pequenas pezas de 
mármore ou pedra de distintas cores) que se colocaban a modo de crebacabezas. Para facer as teselas 
de mármore ou de pedra de cores, cortábase o material en finas láminas, logo en tiras e despois en 
cubos. Facían deseños xeométricos, temas mitolóxicos, históricos, paisaxes, temas mariños no fondo 
das piscinas, etc. Había diferentes técnicas:

- Opus sectile: usaban pezas de diferentes tamaños e cores para combinar no debuxo.
- Opus tessellatum: usaban pequenas teselas de diferentes cores e materiais coas que ían 

facendo o debuxo centímetro a centímetro. 

3-   A ESCULTURA: (relevo, retrato e estatua)
A: O relevo: A súa técnica proven de Etruria e de Grecia, é un complemento dos monumentos 
conmemorativos ( arcos de triunfo, aras, sarcófagos, columnas, etc.) e dos templos, nos que hai 
motivos decorativos, mitolóxicos, históricos, etc. 
- O relevo histórico: Caracterízase podo seu valor narrativo, polo realismo, pola súa  intencionalidade
política e pola súa perspectiva. Os obxectos dispóñense tal cal se presentan á vista na realidade; o 
diferente volume das figuras produce profundidade na escena ( con figuras en alto, medio ou 
baixorrelevo segundo a súa proximidade); a variación das actitudes dos personaxes produce 
movemento e dinamismo. Estas esculturas servían como propaganda política: Columna de Traxano,  
Arco de Tito, Ara Pacis de Augusto.

-Escultura funeraria: Son frecuentes as estelas que representan en relevo ao defunto con elementos 
asociados ao seu traballo (artesán, militar, etc); tamén se decoran en tódalas súas caras os sarcófagos.

B: O retrato e estatua: É o resultado dun proceso de evolución que proven do realismo das imago 
maiorum ( máscaras de cera obtidas dos parentes defuntos). Estas esculturas cambian segundo os 
gustos da época:

- República: frecuentemente só o busto, cabelos curtos, sen barba, moito realismo.
- Principios do Imperio: Os retratos oficiais evolucionan cara a o idealismo helenístico 

(mostrando a grandeza do personaxe, as veces divinizado), abundancia de pelo, sobre todo 
nas mulleres, predominio de esculturas de corpo enteiro.

- Durante o Imperio aparecen rizos incluso nos varóns, aparece a barba e fanse esculturas 
ecuestres.

REPÚBLICA AUGUSTO IMPERIO

TEMA VI: OBRAS PÚBLICAS E URBANISMO.
A antiga Roma, aínda que dista moito da primixenia, seguía tendo ao río Tíber e os sete 

outeiros como puntos de referencia; estaba chea de contrastes: suntuosos edificios ao tempo que os 
habitantes apiñábanse de forma anárquica e desordenada.
1:   OBRAS PÚBLICAS: Había edificios con distintos fins: 
A: comercial, política e relixión: foros, basílicas e templos.
- Os edificios destinados a actividades económicas son os chamados foros, que eran prazas públicas  
con monumentos e rodeadas de soportais onde onde se realizaban estas actividades. Varios 
emperadores crearon foron: Xulio César, Augusto, Vespasiano, etc.
- Os destinados a fins políticos e xudiciais foron a Curia, que era a sede do Senado; era un edificio 
rectangular, os senadores colocábanse nos dous lados dun corredor central e os maxistrados nunha 
plataforma oposta á entrada;  e as basílicas, que comezaron con fins comerciais e pouco a pouco 
foron os lugares onde se administraba xustiza, eran edificios con tres naves, sendo a central máis 
elevada.
- Construcións relixiosas: Os templos eran edificios destinados as divindades e aos seus sacerdotes; o 
seu número era inmenso. A maioría era de base rectangular, pero tamén había algún de base circular 
como o templo de Vesta e o chamado Panteón.    
B: Ornamentais: arcos de triunfo e columnas.
As cidades importantes podían ter máis dun foro, que en si mesmo constituía unha fermosa creación 
arquitectónica polo seu contorno de arcadas e columnatas; neles había monumentos de carácter 
honorífico ou conmemorativo. Arcos de triunfo: que eran unha especie de portas monumentais de un 
ou varios vanos, moi decoradas con estatuas, inscricións e relevos: arco de Tito, ou en España os de 
Bará ou Medinaceli. A columna de Traxano, na que por medio de relevos narra a conquista da Dacia.
C: Construcións dedicadas ao ocio: teatros, circos, anfiteatros e termas. O famoso “panem et 
circenses” fixo de Roma unha cidade onde abundaban este tipo de construcións:

-Teatro: Coa conquista das cidades gregas do sur 
de Italia os romanos trouxeron o gusto polo teatro, 
imitaron as obras dramáticas gregas e o edificio 
onde se representaban. O teatro constaba 
esencialmente de un graderío semicircular 
escalonado, chamado cavea, que rodeaba un 
espazo central, chamado orchestra, e fronte á cavea
estaba o escenario, chamado scaena, cerrado por 
un muro elevado, chamado frons scaenae, con tres 
portas, varios pisos e ademais decorado con 
estatuas. En Roma destaca o de Marcelo(14.000 
espectadores), en España hai varios os mellor 
conservados son os de Mérida, Tarragona, 
Segóbriga, etc.

-Anfiteatro: O primeiro era de madeira e estaba 
formado por dous teatros unidos pola orchestra, e 
dende Augusto levantáronse varios de pedra. Era 
un edificio típico romano, tiña forma elíptica. Na 
zona central estaba a arena, na que se desenvolvía 
o espectáculo fundamentalmente de gladiadores, 
pero tamén de cacerías, de loitas entre animais ou 
simplemente onde se realizaban execucións. Había
tamén representacións de batallas e incluso de 
combates navais: naumachia. O máis importante 
foi o anfiteatro Flavio, tamén chamado Coliseo 
(50.000 espectadores. En España destacan o de 

Mérida, Itálica e Segóbriga.
- Circo: Era un recinto especializado en 
carreiras de carros (quadriga e bigas), era un 
dos espectáculos preferidos polos romanos. Era
un espazo rectangular alargado, no centro había
un longo muro, chamado spina, ao redor do 
que daban sete voltas os carros, nos lados 
pequenos estaban os carceres (as cadras dos 
cabalos) e no outro estremo as metae. O máis 
grande foi o Circo Máximo, (100.000 
espectadores), en España o mellor conservado 
é o de Mérida.

- Termas: Eran moito máis que baños públicos. 
Eran lugares para o relax, o deporte, as 
relacións sociais e obviamente para a hixiene 
persoal. Había zonas para o baño: frigidarium, 
tepidarium e calidarium (con auga fría, 
temperada e quente respectivamente) e incluso 
salas chamadas sudatorium (sauna)  ; a estas 
estruturas sumábanse os vestiarios 
(apodyterium), salas de ximnasia, de masaxe, 
bibliotecas, xardíns, etc. As máis 
espectaculares foron as do emperador 
Caracalla. O calor proviña do hipocausto, que 

era un sistema de calefacción no subsolo, nestas zonas queimábase leña e o aire quente distribuíase 
por cañarías polo chan e polas paredes. Había horarios diferentes para homes e para mulleres, nas 
máis importantes tiñan zonas propias. Na cidade de Lugo quedan restos das termas romanas. 
2:   URBANISMO: Calzadas, pontes e acuedutos:

-Calzadas: Os romanos deron moita 
importancia a vías de comunicación, xa 
que lles facilitaba a expansión comercial, 
as comunicacións e tamén a rapidez de 
movemento dos seus exércitos. Era unha 
sólida construción: escavaban un foxos de 
máis de un metro, que enchían con varias 
capas de materiais: cimentacións de pedra, 
grava e na parte superior lousas planas de 
pedra. A súa anchura era de cinco metros. 
A distancia sinalábase cunhas pedras 
chamadas miliarium (cada mil pasos).

- Pontes: Eran un elemento fundamental 
das calzadas. Eran de pedra con arcos de 
medio punto, algunhas con enormes arcos 
como o de Alcántara e outros con moitos e 
pequenos arcos como o de Mérida ou o de 
Córdoba. Nos columnas había unha 
especie de espolón (en punta) para 
quitarlle forza a auga que chocaba contra 
as columnas que soportaban os arcos. En 
Galiza hai moitos topónimos que fan 

referencia a estas pontes.
- Acueduto:  Servían para levar auga ás 
cidades. Era toda a canalización dende a fonte
ata chegar ás torres da auga (depósitos) na 
cidade; cando había que salvar un desnivel 
facíase a parte máis visible desta 
canalización, facendo por medio dunha 
construción con arcos que a auga seguise o 
seu curso. Esta parte consta dunha serie de 
arcos, unidos lateralmente, sobre os que se 
atopa a canalización da auga. En Hispania 
destacan os de Segovia e Mérida.

3: VIVENDAS: Domus e insula:
- Domus: Era unha vivenda unifamiliar 
orientada cara o interior, sen apenas ventás, 
normalmente dunha soa planta; estaba 
construída ao redor dun patio central (atrium) 
ao que daban as distintas habitacións. O 
atrium non estaba cuberto e recibía luz e a 
auga de chuvia nun estanque chamado 
impluvium, na parte posterior había un 
pequeno xardín rodeado de columnas 
(perystilum).

- Insula: Chamábase illa, porque era un 
edificio rodeado de rúas polos catro lados. 
Eran pisos de aluguer,  pequenos e sen auga. A 
planta baixa estaba ocupada por tabernas e os 
cinco ou seis pisos superiores estaban 
habitados pola plebe romana. Eran de mala 
calidade e sufrían frecuentes derrubes e 
incendios polos lumes que facían os inquilinos 
para quentar alimentos ou para quentarse en 
inverno, pois as ventás non tiñan cristais e 
tampouco tiñan calefacción. 

